Keng Schreifweis ouni Knätzelen (2)

Wat sinn déi gelungen ‘Duebellauter’, och nach (méi glënnereg) ‘Diphtonge’ genannt? 

Do handelt et sech ëm 1 Laut, deen ower mat 2 oder méi Bustawe geschriwwe gëtt. Dat hu mir z.B. am Däitsche mam ei, dem au (a sengem ‘Ëmlaut’ äu), dem eu. Am Franséische gëtt et méi kriddeleg mat deem op 3 Manéieren ausgeschwaten eu, dem oe, och mat de Schlusslauter (désinences) oir(e), air(e), eur(e) asw. … ower loosst mer dat onnéidegt  Gefachsimpels op der Säit loossen a méi no bei der Praxis bleiwen.

1. Mir hunn an eiser Sprooch all Duebellauter aus dem Däitschen, dem Franséischen an dem Engleschen.

2. Mir hunn domat ower och all Duebellauter, déi et an deer enger ower guer net an deer anerer Sprooch gëtt !

Mir mussen äis dofir mat hinnen alleguer ‘rappen’. Fléift emol engem Däitschen oder engem Fransous, hie soll dëse Saz nosoen: Fäert net, déi Kou huet vläicht nëmmen zwou Fléi…da laacht dir iech eng Knupp, well si hu schwéier Krämpes fir dat erauszekréien ! Méi ewéi eng Kéier krut äre Schreiwert an engem Cours fir ‘frankophon’ Leit gesot, dat giff jo klénke wéi

Muppegebills ;-)…well do kommen der dann och nach vun eisen typesche ‘Rutschvokalen’ dra vir, de ue, den äe mat deene si am Ufank net éierbar eens ginn; datselwecht ass de Fall bei kieren, goen, Fraen… mä maacht iech näischt draus: Mir däerfen äis de Mond jo och fir déi aner Sprooche verdréinen. Wéi ass et mat der Toleranz ?!

Hei drënner doriwwer erëm e Stéck aus dem vereinfacht-klore ‘Schreifweisblat’ vun der Actioun-Lëtzebuergesch…dir kritt et (gratis) iwwer den Telephon 470 612…a fir eng kleng ‘Paus’ ze maachen, kucke mir déi aner Kéier dann emol, wéi schrecklech ‘logesch’ aner Schreifweise sinn, apaart déi englesch an déi franséisch.

(
typesch  Duebel-Lauter (Diphtongen a „Rutschlauter“), 
déi mir zesoen net am Däitschen oder Franséische fannen, dacks ower am Hollänneschen oder Engleschen.
 éi- féier déi béis Stéieren néierens séier 
 ou- grouss rout Rouse sinn zou
 äi- gëff äis gläich wäisse Räis             
……………………………………………………………………………….
 äe- d´Päerd fäert d´Gäert an d´Mäert (ower net vrun engem r eleng:
        Kärel, Pärel, Märel, Här, gär…)
 ue- huel uewe lues Huewer, uerg fueren
 ie- wien hieft hien am Hiem? ( den ie ass ni „laangen i“ ! )
--------------------------------------------------------------------------------------------
ue- oe- ae ginn ewéi 2 Bustawe gelies,  ni als däitschen ü-ö-ä,   
(just an Nimm): fuer am Joer Frae froen, wie liest uewent den Aen?
--------------------------------------------------------------------------------------------
 mat eiser Schreifweis kann een och typesch regional Lauter 
 schreiwen: Millermoaler, Froaen, Guaart, hiän ass derniäft…
